
2 Pedr_(8)

2 Pedr 2: 10b-16

Maen nhw mor haerllug ac mor siŵr ohonyn nhw eu hunain does ganddyn nhw ddim ofn enllibio’r diafol a’i angylion.11 Dydy hyd yn oed angylion Duw, sy’n llawer cryfach a mwy pwerus na nhw, ddim yn eu henllibio nhw wrth eu cyhuddo o flaen Duw. 
12 Ond mae'r bobl hyn fel anifeiliaid direswm yn dilyn eu greddfau. Maen nhw'n enllibio pethau dyn nhw ddim yn eu deall. A byddan nhw hefyd yn cael eu dal a'u dinistrio yn y diwedd. 13 Byddan nhw’n cael eu talu yn ôl am y drwg maen nhw wedi ei wneud! Eu syniad nhw o hwyl ydy rhialtwch gwyllt yng ngolau dydd. Maen nhw fel staen ar eich cymdeithas chi, yn ymgolli yn eu pleserau gwag wrth eistedd i wledda gyda chi. 14 Rhyw ydy’r unig beth sydd ar eu meddyliau nhw wrth edrych ar wragedd, ac maen nhw o hyd ac o hyd yn edrych am gyfle i bechu. Maen nhw'n taflu abwyd i ddal y rhai sy’n hawdd i’w camarwain. Maen nhw'n arbenigwyr ar gymryd mantais o bobl. Byddan nhw’n cael eu melltithio! 15 Maen nhw wedi crwydro oddi ar y ffordd iawn a dilyn esiampl Balaam fab Beor oedd wrth ei fodd yn cael ei dalu am wneud drwg. 16 Ond wedyn cafodd ei geryddu am hynny gan asyn! – anifail mud yn siarad gyda llais dynol ac yn achub y proffwyd rhag gwneud peth hollol wallgof!
Mae Pedr yn dal ati i bwysleisio mor beryglus ydy athrawon a phregethwyr celwyddog, ffals. Yn ein cyfnod ni dyn ni’n clywed y bobl hyn ar y radio a’r teledu, ac yn gallu darllen eu geiriau yn y papurau newydd. Maen nhw’n siarad yn awdurdodol a haerllug. Dydyn nhw ddim yn Gristnogion, a dydy Ysbryd Duw ddim yn byw ynddyn nhw, felly dydyn nhw’n deall dim am bethau Duw go iawn. Felly does dim yn eu stopio nhw rhag enllibio angylion hyd yn oed! Falle eu bod yn barod i ddweud pethau gwarthus am nad ydyn nhw’n credu ym modolaeth y byd ysbrydol. Ond, dydy angylion ddim yn defnyddio iaith anweddus, enllibus wrth eu cyhuddo nhw o flaen Duw. Mae angylion yn gwasanaethu Duw, ac mae eu tafodau yn llwyr o dan ei reolaeth. 
Mae Pedr yn cymharu’r athrawon ffals i  ‘anifeiliaid direswm’. Dydy anifeiliaid ddim yn gallu rhesymu a meddwl yn ofalus cyn dod i benderfyniad. Yn ddifrifol iawn mae’n dweud eto fod cosb ddychrynllyd yn aros amdanyn nhw. 
Mae’r ymddygiad sy’n cael ei ddisgrifio gan Pedr yn gwbl groes i’r hyn roedd o’n ddisgwyl gan Gristnogion (1 Pedr 1: 14-16): meddwi ac ymddwyn yn wyllt ac anghyfrifol, gwastraffu amser yn lle gweithio, byw bywydau anfoesol yn rhywiol, chwilio am gyfleon i wneud unrhyw beth sy’n groes i ddymuniad Duw. Mae’r bobl yma yn arbenigwyr ar gymryd mantais o bobl.  Felly mae’n rhaid i Gristnogion fod ar eu gwyliadwriaeth. Yn ei lythyr cyntaf rhybuddiodd Pedr ei ddarllenwyr, 
Gwyliwch eich hunain! Byddwch yn effro! Mae'ch gelyn chi, y diafol, yn prowla o gwmpas fel llew yn rhuo ac yn edrych am rywun i'w lyncu. 9 Safwch yn ei erbyn, a dal gafael yn beth dych chi’n ei gredu. (1 Pedr 5:8-9)

Roedd o’n annog darllenwyr ei lythyr i ddal gafael yn dynn yn beth roedden nhw’n ei gredu, oherwydd mai dim ond wrth gadw eu ffocws ar Iesu Grist a chwilio’r ysgrythurau (y Beibl) y bydden nhw’n gallu adnabod a gwrthwynebu’r proffwydi a’r athrawon ffals.
Mae hanes Balaam fab Beor yn Numeri 22-24 a does dim da yn cael ei ddweud amdano drwy’r Beibl.  Yn llyfr y Datguddiad mae Balaam yn cael ei gondemnio am   ‘...ddenu pobl Israel i bechu. Gwnaeth iddyn nhw fwyta bwyd wedi ei aberthu i eilun-dduwiau a phechu'n rhywiol.’ (Datguddiad 2:14)
Neges Pedr ydy y bydd pob un sy’n sefyll yn erbyn Duw ac yn ceisio tanseilio a gwyrdroi ei Air yn cael eu cosbi’n llym.

